
Lefel: Mae’r dasg hon yn addas ar gyfer lefel Uwch



Cynllun Gwers: Uwch
Cam 1:          Esbonio amcanion y wers: defnyddio ansoddeiriau ac iaith i ddisgrifio. 

Cam 2:          Mewn grwpiau, trafod a nodi 3 ffordd arferol o ddangos cariad at

rywun. Pawb i glywed awgrymiadau ei gilydd.

Yna, symud ymlaen i drafod a oes rhywun wedi gwneud rhywbeth anarferol i ddangos eu teimladau. Dylai pawb symud o gwmpas y dosbarth i gofnodi sut mae dau berson (o leiaf) wedi dangos cariad at rywun arall e.e. canu, ysgrifennu llythyr ...

Rhaid dod nôl at ei gilydd i glywed y manylion.

Cam 3:
Cyflwyno’r gerdd hon gan Dewi Pws i’r dosbarth. Gorau oll os oes modd chwarae’r CD iddyn nhw.

Ti 

gan Dewi Pws Morris

Ti, yng nghân yr wylan

Sy’n bodio ar y gwynt

Ti, mewn llun o Harrods

Sy’n costi tri chan punt

A thi yw’r wennol arian,

Sy’n gorffwys ar ei thaith

Ti yw’r Morris Minor

Sy’n gyrru dad i’r gwaith

Ti, dim ond ti

Dim ond ti i mi
Cam 4: 
Cynnal trafodaeth ar y gerdd mewn parau:

1. Beth mae’r bardd yn ceisio’i ddweud?



2. Ydych chi’n meddwl bod y disgrifiadau yma’n effeithiol, a pham? 

3. Fasech chi’n gallu meddwl am ddisgrifiadau eraill ar gyfer cariad? 

Cam 5: 
Gwaith pâr eto. Rhaid efelychu patrwm y gerdd a chreu pennill ychwanegol. Cofiwch dreiglo os oes angen:

Ti, yn / mewn ................................................................................

Sy’n ..............................................................................................
Ti, yn / mewn ................................................................................

Sy’n ...............................................................................................
Cam 6:   
Symud ymlaen i drafod math gwahanol o gariad, sef cariad at wlad / iaith. Gofyn i’r dosbarth wrando ar y clip canlynol o Youtube, sef y gân ‘Colli Iaith’ - geiriau Harri Webb. Gellir gwrando ar y gân ddwy waith. Dylid ceisio nodi unrhyw eiriau anghyfarwydd a glywir.
http://www.youtube.com/watch?v=21jEnbEpGZA
Cam 7:   
Gwaith grŵp:   

1.   Beth yw teimladau Harri Webb yn y gerdd hon? Ydych chi’n gallu meddwl am ansoddeiriau i’w disgrifio nhw? 

2. Enwch y pedwar llyn sydd yn y gân. 
3. Faint o bethau mae Harri Webb yn credu ein bod wedi colli?
4. Ydy ei deimladau yn newid erbyn diwedd y gerdd? 

5. A deimlwch chi ei bod hi’n gerdd effeithiol? Pam? Trafodwch hyn gyda’ch partner. 

Dylid trafod atebion pob grŵp ac yna pawb i benderfynu pa grŵp sydd wedi dehongli’r gân orau.

Cam 8: 
Pynciau trafod: Dylid rhannu’r dosbarth yn 3 neu 4 grŵp a rhoi un cwestiwn trafod i bob grŵp. Rhaid gwneud nodiadau o’r pwyntiau a godir a rhaid i bob grŵp wrando ar nodiadau ei gilydd.
1. Ydy’r Cymry yn rhy sentimental o lawer fel cenedl? Pam?

2. Ydy pawb yng Nghymru yn teimlo fel hyn am yr iaith? Pam / Pam ddim?
3. A ddylid croesawu newidiadau’r dyfodol, yn hytrach na cheisio glynu at y gorffennol?

4. A oes dyfodol i wlad neu genedl os ydynt wedi colli’r iaith? Pam / Pam ddim?

Cam 9: 
Tasg ysgrifenedig: Gorffen y brawddegau isod.
           Fy hoff gân yn y byd yw ....  oherwydd ....



Y gân waetha yn y byd yw ... oherwydd ...



Y gân sy’n codi fy nghalon yw ... oherwydd ...



Y gân sy’n gwneud i fi deimlo’n ddiflas yw ... oherwydd ...
Cam 10: 
Gosod gwaith cartref: dod â chaneuon maent yn eu hoffi i’r wers nesaf (does dim gwahaniaeth pa iaith). Bydd rhaid iddynt esbonio pam eu bod wedi dewis y gân arbennig honno.
